
জগতত অতুল ই বনমালা ডালি।

ৰসময়ী ভক্তি দিলোঁ বৰ। তুমি মই

অভিন্ন হৃদয়। অৱশেষে মোতে হবা

লীন।    [ প্ৰস্থান ]







⸻





পঞ্চম দৃশ্য






 [ কৃষ্ণ বলোৰাম গৈ থাকে। হাতত প্ৰসাধন

  বস্তু লৈ কুঁজী সৈৰন্ধ্ৰীৰ প্ৰবেশ ]

কৃষ্ণ। কোন তুমি সুন্দৰী যুবতী, কেনি যাবা

 প্ৰসাধন হেতু সামগ্ৰী হাতত লৈ?

 আমি দুয়ো পৰদেশী বাটৰুৱা ডেকা

 উৎসৱ চাবলৈ যাওঁ। আমাকো দিবানে

 অগৰু চন্দন গন্ধ দ্ৰব্যে সুবেশিত কৰি?

কুঁজী। কংস ৰাইৰ দাসী মই, ৰাজ আজ্ঞা

 বিশেষ ভাবেৰে আজি হব ৰাজ সাজ

 উৎসৱৰ হেতু। সেই দেখি মৃগ মদ,

 কস্তুৰী চন্দন, গন্ধ উপহাৰ আদি

 আনিছোঁ যতনে। আনিছোঁ ধুনীয়া ফুল-

 সাজ, কঙ্কন বলয়, তুলসীৰ মালা,

 ফুলৰ বিছনি সুগন্ধি ফুলৰ চাকি।

কৃষ্ণ। (হাঁহি হাঁহি) আমি দুয়ো কিশোৰ যুৱক। মৰমনো

 অলপো নেলাগে সখী দেখি দুয়োটিকে?

